
三月廷試賜進士林環陳全劉素等及第出身有差○上

視太學禮部尙書鄭賜言宋制謁孔子服靴袍再拜　上

曰見先師禮不可𥳑必服皮弁行四拜禮○上問文淵閣

經史子集皆備否解縉對曰經史粗備子集多闕　上曰

士人家稍有餘資皆欲積書況于朝廷可闕乎遂命禮部

令擇通知典籍者遣使四出購求○命哈脱脱襲封忠順

王

　〈按元肅王勿納失里主哈密安克帖木兒者勿納失里之弟　上登極遣使來朝貢馬因封爲忠順王尋爲鬼〉

　〈力赤毒死無嗣其兄子脱脱糼俘入中國至是命襲王爵賜以金印玉帶遣使送還國〉

命鎮守廣西都督僉事黃中吕毅以兵送安南國王孫陳

天平還國篡賊黎季犛伏兵殺天平中等引兵還先是安

南國王陳日焜爲其臣黎季犛所弑季竄上表犛姓名爲

胡一元子易名奃詐稱陳氏絕嗣奃爲甥求權署國事

上從其請踰年天平由雲南老撾走至京師愬其實　上

遣人責之季犛卑辭表請還國　上未知詐遣中等以兵

五千護送天平還時大理卿薛嵓謫廣西中舉以輔行旣

入安南境至丘溫季犛遣陪臣黃晦卿等以廪餼迎候及

牛酒犒師晦卿及諸從者見天平百拜舞踴躍中遣騎前

覘之往來皆無所見而迎者壺漿相屬于路中以爲實然

遂逕進度隘留雞陵二開將至芹站山路險峻林木蒙密

--

軍行不得成列且遇雨潦忽伏發大呼劫天平遠近相應

鼓譟動山谷寇且十餘萬衆中等亟整兵擊之寇已斬絕

橋道不得前天平與嵓皆死中等不得已引兵還事聞

上怒謂成國公朱能等曰蕞尒小醜罪惡滔天猶敢濳伏

奸謀肆毒如此朕推誠容納乃爲所欺此而不誅兵則奚

用○勑鎮守雲南西平侯沐晟曰比遣都督黃中等送安

南王孫陳天平還國中等輕視黎賊率意而進以至辱國

今興師南伐勑四川等都司選卒七萬幷勑蜀王于成都

三護衛選卒五千聽爾調遣大軍合用糧儲須預爲會計

規畫輸運不可後期賜白金五百兩

五月遣忽都帖水兒答剌罕賫勑諭鬼力赤部下阿魯台

賜以織金文綺二端○齊王槫之國　上面諭曰毋忘患

難槫至國漸驕縱陰蓄亡命養剌客僣帝號爲詛咒輒用

護衛兵守靑州府城北門自廣智門外接苑囿築墙垣截

往來守吏不得登城夜廵李珙曾名深等上變吿槫匿人

滅口　上賜書索珙及諭槫改過是時周王橚上書悔罪

上以橚書示槫槫來朝面謝廷臣劾槫罪請論如法槫厲

聲曰奸臣喋喋無乃效建文時殺我會當盡斮此輩　上

聞之益怒留摶京邸奪其護衛誅指揮柴眞等罷遣罪斥

齊府諸僚盡出王繫囚及諸不法器械羣臣又以敎授葉

